
Velferðasvið Reykjavíkurborgar 
Borgartún 12 – 14 
 
 
 
Efni:Tillögur stýrihóps um rýningu biðlista barna og ungmenna eftir 
sálfræðiþjónustu miðstöðva og mat á framkvæmd þjónustunnar 
 
 
Á fundi skóla- og frístundaráðs þann 13. janúar 2025 var var lagt fram bréf velferðarsviðs, 
dags. 11. desember 2024, þar sem óskað er eftir umsögn skóla- og frístundaráðs um 
tillögur stýrihóps um rýningu biðlista barna og ungmenna eftir sálfræðiþjónustu 
miðstöðva og mat á framkvæmd þjónustunnar ásamt skýrslu stýrihópsins, dags. 17. 
nóvember 2024 og kynningu á niðurstöðum stýrihópsins.  
 
Jafnframt lögð fram umsögn skóla- og frístundasviðs, dags. 27. desember 2024, um 
skýrslu stýrihóps um rýningu á biðlista barna og ungmenna eftir sálfræðiþjónustu 
miðstöðva og mat á framkvæmd þjónustunnar. 
 
Skóla- og frístundaráð samþykkti erindið. 
 
Skóla- og frístundaráðsfulltrúar Samfylkingarinnar, Framsóknarflokksins og Pírata leggja 
fram svohljóðandi bókun: 
 

Fulltrúar meirihlutans þakka stýrihópnum fyrir vel unnin störf í yfirferð um biðlista 
barna eftir skólaþjónustu. Á síðustu árum og mánuðum hefur mikið breyst í 
málaflokknum með tilkomu farsældarlaga og Betri borgar fyrir börn. En ljóst er að 
hluti af þeirri umbreytingu þarf að vera skýr og öguð vinnubrögð og verklag um 
veitingu þjónustu og notkun biðlista. Sú úttekt og vinna sem hér hefur verið unnin 
er nauðsynleg og hér er bent á bæði flöskuhálsa í kerfinu og atriði sem betur 
mega fara til þess að starfsfólk, börn og foreldrar geti haft traust á þeim biðlistum 
sem í notkun eru til þess að þeir nýtist eins og þeir ættu að gera. Með innleiðingu 
nýrrar málaskrár og með skýrari verkferlum er vonandi að biðlistar muni gefa 
réttari mynd af stöðu mála í skólaþjónustu. 

 
Áheyrnarfulltrúi framkvæmdastjóra frístundamiðstöðva leggur fram svohljóðandi bókun: 
 

Áheyrnarfulltrúi framkvæmdastjóra frístundamiðstöðva þakkar fyrir kynningu á 
tillögum stýrihóps um rýningu biðlista barna eftir sálfræðiþjónustu miðstöðva og 
mat á framkvæmd þjónustunnar. Í skýrslunni kemur fram að mikil eftirspurn er 
eftir þjónustu og aðgerðir inn í leik- og grunnskóla eru settar fram. Áheyrnarfulltrúi 
bendir á mikið og faglegt starf sem fer fram í frístundastarfi frístundamiðstöðva í 
frístundaheimilum og félagsmiðstöðvum. Börn í 1.-4. bekk verja háu hlutfalli af 
sínum vökutíma á frístundaheimilum og því er mikilvægt að muna eftir að þar eru 
sóknarfæri. Þegar aðgerðir sem snúa að því að bæta velferð barna eru settar 
fram þarf að muna eftir frístundastarfinu. 

UMSÖGN 
 

Umsögn um skýrslu stýrihóps um rýningu á biðlista barna og ungmenna eftir 

sálfræðiþjónustu miðstöðva og mat á framkvæmd þjónustunnar 

Hlutverk stýrihópsins var að leita leiða til að stytta biðtíma barna eftir sálfræðiþjónustu 

miðstöðva.  

 

Í skipunarbréfi sagði að helstu viðfangsefni eða verkefni hópsins væru:  

1. Hvað hafa mörg börn á biðlistanum fengið aðlagaða þjónustu eða hluta af 

þjónustu í skóla- og frístundastarfinu eða frá miðstöð?  

2. Hvaða þjónustu er helst óskað eftir samkvæmt tilvísun/beiðni?  

3. Hvaða breytingar þarf að gera á fyrirkomulagi sálfræðiþjónustu miðstöðva til að 

gera hana skilvirkari?  

4. Meta hvaða breytingar þurfi að gera á fyrirkomulagi skólaþjónustunnar til að gera 

hana skilvirkari og hvernig hægt er að gera fagvinnuna heildstæðari.  

5. Hvernig fagfólk geti unnið í teymum til að frumgreining geti tekið á öllum þáttum 

í einni lotu. 

6. Annað sem hópurinn telur mikilvægt að ávarpa.  

 

Skóla- og frístundasvið Reykjavíkurborgar telur þær tillögur sem fram koma í skýrslunni 

góðar og mikilvægar ásamt þeim leiðum sem álitnar eru ákjósanlegastar.  

 

Eins og fram kemur í skýrslunni er starfsfólk í skóla- og frístundastarfi að innleiða nýja 

verkferla í verkefninu Betri borg fyrir börn. Verkefni sem hófst þegar lög um samþættingu 

þjónustu í þágu farsældar barna nr. 86/2021 tóku gildi í janúar 2022. Lög sem oft eru 

nefnd farsældarlögin til einföldunar. Með lögunum er lögð sú skylda á starfsfólk leikskóla, 

grunnskóla og frístundastarfs að það vinni saman að farsæld barna. Þannig hefur 

starfsfólk með lögunum fengið aukna ábyrgð sem felur í sér að koma auga á aðstæður 

barna og bregðast við með tilteknum hætti ef vísbendingar koma upp um að þörfum 

barna sé ekki mætt. Markmið Betri borgar fyrir börn fellur vel að markmiðum laga um 

farsæld og því ekki ástæða til annars en að innleiða samþætta þjónustu undir þeim 

formerkjum. 

 

Betri borg fyrir börn miðar að því að bæta þjónustu í skóla- og frístundastarfi við börn, 

ungmenni og fjölskyldur þeirra. Með því er leitast við að færa þjónustu í auknum mæli í 



 

 

 

skólaumhverfi barna og ungmenna, veita viðeigandi stuðning sem fyrst og þétta samstarf 

milli starfsfólks velferðarsviðs, skóla- og frístundasviðs, þjónustu- og nýsköpunarsviðs.  

 

Verkefnið felur m.a. í sér innleiðingu á lausnateymum eins og lagt er til í skýrslunni að 

þurfi að efla. Núna er ljóst að eigi aðgengi lausnateyma að sérfræðingum miðstöðva í 

hverfum að verða betra þarf að fjölga verulega í þeirra hópi eins og lagt er til í skýrslunni.  

 

Það er margt gott í skýrslunni en það hefði styrkt hana að vera með samráð við 

starfsvettvang frístundastarfs. Það skiptir ekki minna máli að horfa á dag barnsins eftir 

að hefðbundnum skóladegi lýkur þegar verið er að horfa til áherslna í snemmtækri íhlutun 

fyrir börn. Eins hefði styrkt skýrsluna að fá inn þekkingu Miðju máls og læsis sem er 

þekkingarteymi á vegum Borgarinnar sem fer á vettvang og veitir kennurum og starfsfólki 

í skóla- og frístundastarfi stuðning, ráðgjöf og fræðslu varðandi málþroska, læsi, íslensku 

sem annað mál, fjöltyngi og fjölmenningu. Teymið hefur komið kröftuglega inn með 

margskonar fræðslu fyrir starfsfólk skóla- og frístundastarfs. Þegar tillögunum verður 

hrint í framkvæmd þarf að tryggja gott samstarf alls stuðningskerfis borgarinnar. 

